
toki ante










toki sama pi toki pona







tan jan Kapesi Pake




tenpo pini la, jan Sonja li pali e toki
pona. jan mute la, toki pona li toki pi pilin pona mute. tan ni la, jan mute li sona
e toki pona. taso jan mute kin li pali e
toki sin tan toki pona.

tan ni la, mi mute li jo e toki sama pi toki
pona! toki pona la, toki sama li jo e ante
mute. ona li jo e nimi sin mute anu nimi
lili. kin la, ona li pali e linja nimi la, ona li
kepeken nasin nasa ante.

mi sona e toki sama mute. ken la, ona
sin li lon. taso, mi sona ala e ni. mi wile
alasa pana e sona pi toki sama pi toki
pona tawa sina. mi wile toki e toki sama
ante lon tenpo ante ali.

toki sama pi nanpa wan li toki Pon Wen
(Bon Wen). toki Pon Wen li tan jan
Alepe. ona li pali e toki ni lon tenpo sike
nanpa luka wan pi toki pona. toki Pon
Wen li jo e nimi mute. sama toki pona
la, nimi ali li lili li suli ala.

toki Pon Wen li pali e nimi kepeken nasin ni: nimi ali li wan taso. tan toki Inli la,
nimi mi li sama nimi “I, me, my.” taso,
nimi ni li sama nimi “ko” lon toki Pon
Wen. kin lon toki Pon Wen la, nimi sina
li sama nimi “mo”; nimi pona li sama
nimi “bela”; nimi “tan” li sama nimi “te.”
taso la, nimi “oko” li nimi sama.

toki Pon Wen la, nimi pi jan mute li ante
kin. nimi “mi mute” li sama nimi “kojo”;
nimi “sina mute” li sama nimi “mojo”;
nimi “ona mute” li sama nimi “lojo.” jan
pi nanpa lili li sona e toki ni. ona li lon
lipu taso.

tenpo kama la, mi pana e sona pi toki
sama ni: “toki pona epansa.”






sona










Wi-pi (Wi-Fi)







tan jan Tomisu




jan ale li jo e ilo Wi-Pi. ona li pana e
wawa kon lon tenpo ale. jan mute li
wile kama sona e ni: wawa kon li ike
tawa sijelo anu seme? sina wile sona
e ni la o kama sona e ni: wawa kon li
seme?

wawa kon li kama taso ala tan ilo Wi-Pi. ona li kama tan ilo toki, tan ilo seli
lon tomo moku, tan suno. ona mute li
sama, li lon kon ale a! tan ni la mi ken
lukin e ale. wawa kon pi wawa suli li
ken pana e ike tawa sijelo. taso wawa
kon pi wawa lili li ken ala. suno li pana e
wawa kon lukin. ona li ike ala. taso suno
li pana e wawa kon pi lukin ala. ona li tu
li wawa kon laso sewi li wawa kon loje
anpa. wawa laso sewi li ike tawa sijelo.
wawa loje anpa li ike ala tan ni: ona li jo
e wawa lili.

wawa loje la, wawa kon pi ilo Wi-Pi li
wawa lili. tan ni la, ona li ken ala pakala
e sijelo sina.

o pini ala e ilo Wi-Pi sina, o lape pona!

